Последование вечерни в неделю Светлыя седмицы 


По 9-м часе во светильничном, облачится настоятель во всю священную одежду. И став пред святою трапезою с кадильницею, знаменует крестовидно, и возглашает глаголя:


Настоятель: Благословен Бог наш всегда, ныне и присно и во веки веков.


Лик: Аминь.


Настоятель поет тропарь во святом алтаре: Христос воскресе из мертвых,/ смертию смерть поправ,/ и сущим во гробех живот даровав. (Трижды.)


И прочее, якоже изъявися в начале утрени и литургии.


Таже ектениа великая от диакона: Миром Господу помолимся. Возглас: Яко подобает Тебе всякая слава, честь и поклонение, Отцу и Сыну и Святому Духу, ныне и присно и во веки веков.


Лик: Аминь. 


Посем: Господи, воззвах: поставим стихов 6, и поем стихиры воскресны 3, глас 2:


Стих: Аще беззакония назриши Господи, Господи, кто постоит? / яко у Тебе очищение есть.


Прежде век от Отца рождшемуся Божию Слову,/ воплощшемуся от Девы Марии,/ приидите поклонимся:/ крест бо претерпев,/ погребению предадеся, яко сам восхоте,/ и воскрес из мертвых,/ спасе мя заблуждающаго человека.


Стих: Имене ради Твоего потерпех Тя Господи, потерпе душа моя в слово Твое, / упова душа моя на Господа.


Христос Спас наш,/ еже на ны рукописание пригвоздив/ на кресте заглади,/ и смертную державу упраздни:/ покланяемся Его тридневному воскресению.


Стих: От стражи утренния до нощи, от стражи утренния, / да уповает Израиль на Господа.


Со Архангелы воспоим Христово Воскресение,/ Той бо есть Избавитель и Спас душ наших:/ и в славе страшной, и крепцей силе,/ паки грядет судити мiру, егоже созда.


И восточны 3:


Стих: Яко у Господа милость, и многое у Него избавление, / и Той избавит Израиля от всех беззаконий его.


Тебе распеншагося и погребеннаго,/ ангел проповеда Владыку, и глаголаше женам:/ приидите, видите, идеже лежаше Господь,/ воскресе бо, якоже рече, яко всесилен./ Темже Тебе покланяемся, Единому Безсмертному/ Жизнодавче Христе, помилуй нас.


Стих: Хвалите Господа вси языцы, / похвалите Его вси людие.


Крестом Твоим упразднил еси,/ юже от древа клятву:/ погребением Твоим умертвил еси смерти державу:/ востанием же Твоим просветил еси род человеческий,/ сего ради вопием Ти:/ Благодетелю Христе Боже наш, слава Тебе.


Стих: Яко утвердися милость Его на нас, / и истина Господня пребывает во век.


Отверзошася Тебе, Господи, страхом врата смертная,/ вратницы же адовы, видевше Тя, убояшася:/ врата бо медная сокрушил еси,/ и вереи железныя стерл еси,/ и извел еси нас от тмы и сени смертныя,/ и узы наша растерзал еси.


Слава:


Спасительную песнь поюще от уст возслем:/ приидите вси, в дому Господнем припадем, глаголюще:/ на древе распныйся, и из мертвых воскресый,/ и Сый в недрех Отчих,/ очисти грехи наша. 


И ныне, Богородичен: 


Прейде сень законная,/ благодати пришедши:/ якоже бо купина не сгараше опаляема,/ тако Дева родила еси,/ и Дева пребыла еси./ Вместо столпа огненнаго,/ праведное возсия Солнце:/ вместо Моисеа,/ Христос, спасение душ наших.


Вход со Евангелием. Свете тихий: 


Таже, прокимен великий, глас 7:


Кто Бог велий, яко Бог наш:/ Ты еси Бог творяй чудеса.


Стих 1: Сказал еси в людех силу Твою. 


Стих 2: И рех: ныне начах, сия измена десницы Вышняго.


Стих 3: Помянух дела Господня, яко помяну от начала чудеса Твоя.


И паки: Кто Бог велий:


По прокимне же возглашает диакон:


И о сподобитися нам слышанию святаго Евангелиа, Господа Бога молим.


Посем чтет Евангелие настоятель во алтаре.


Евангелие от Иоанна, зачало 65.


Сущу позде в день той: Конец: Не иму веры.


Посем ектениа: Рцем вси: и Сподоби, Господи, в вечер сей: Таже, Исполним вечернюю молитву:


И по возгласе поем стихиру воскресну. Глас 2:


Воскресение Твое, Христе Спасе,/ всю просвети вселенную,/ и призвал еси Твое создание,/ всесильне Господи, слава Тебе.


Таже, стихиры Пасхи, глас 5:


Пасха священная: с припевы их. Слава, и ныне: Воскресения день: Таже: Христос Воскресе: трижды.


Таже, диакон: Премудрость.


Лик: Благослови.


Настоятель: Сый благословен Христос Бог наш:


Лик: Аминь. Утверди, Боже:


Таже, настоятель, вместо: Слава Тебе, Христе Боже:


Христос воскресе из мертвых, смертию смерть поправ:


Лик: И сущим во гробех живот даровав.


И абие глаголет отпуст со крестом: Христос, воскресый из мертвых: и прочее, якоже изъявися в конец утрени.


И тако творим во всю седмицу Светлую вечерни последование.


В Понедельник светлыя седмицы, на утрени.


Иерей полагает поклон настоятелю, и отходит во святый олтарь, и взем кадильницу стоит перед святою трапезою, и кадит крестообразно, глаголя: Слава Святей и Единосущней: И начинает тропарь: Христос воскресе: трижды. И мы отвещаем такоже.


И поем  тропарь со стихи его, якоже изъявися в неделю утра и вечера.


Таже, ектения великая.


И по возгласе абие поем канон, ирмос: Воскресения день: по дважды, тропари же на 10, с припевы: Христос воскресе из мертвых. Глаголем Богородичны господина Феофана и господина Иосифа. Катавасия, оба лика вкупе: Воскресения день: И последи Христос воскресе: трижды, поскору.


По 3-й песни ипакои: Предварившия утро: И чтение от Иоанна Златоустаго.


По 6-й песни  кондак: Аще и во гроб: и икос, и чтение. И по нем: Воскресение Христово: трижды. И Воскрес Иисус от гроба: трижды.


И абие прочия песни, 9-ю поем с припевы. Поем и Богородичны на последних припевах.  Таже екзапостиларий: Плотию уснув: трижды.


На хвалитех: Всякое дыхание: И поем стихиры воскресны на 4, глас 2:


Стих: Хвалите Его на силах Его,/ хвалите Его по множеству величествия Его.


Всякое дыхание, и вся тварь/ Тя славит Господи,/ яко крестом смерть упразднил еси;/ да покажеши людем еже из мертвых Твое Воскресение,\ яко Един Человеколюбец.


Стих: Хвалите Его во гласе трубнем,/ хвалите Его во псалтири и гуслех.


Да рекут иудее,/ како воини погубиша стрегущии Царя?/ почто бо камень не сохрани Каменя Жизни?/ или Погребеннаго да дадят,/ или Воскресшему да поклонятся,/ глаголюще с нами:/ слава множеству щедрот Твоих,\ Спасе наш, слава Тебе.


Стих: Хвалите Его в тимпане и лице, / хвалите Его во струнах и органе.


Радуйтеся людие и веселитеся,/ ангел седяй на камени гробнем,/ той нам благовести рек:/ Христос воскресе из мертвых,/ Спас мiра, и исполни всяческая благоухания./ Радуйтеся людие и веселитеся.


Стих: Хвалите Его в кимвалех доброгласных, хвалите Его в кимвалех восклицания. / Всякое дыхание да хвалит Господа.


Ангел убо, еже радуйся,/ прежде Твоего зачатия, Господи, Благодатней принесе:/ Ангел же камень славнаго Твоего гроба в Твоем воскресении отвали./ Ов убо в печали место веселия образы возвещая:/ сей же вместо смерти Владыку Жизнодавца проповедуя нам./ Темже вопием Ти:\ Благодетелю всех Господи, слава Тебе.


И стихиры Пасхи с припевы их, якоже предписася  во утрени недели.


И ектении, и отпуст. И час первый.


Сице же бывает служба утрени во всю седмицу светлую.


На литургии


Антифоны Пасхи, якоже указася в неделю Пасхи.


Прокимен апостола, глас 8-й:


Во всю землю изыде вещание их, / и в концы вселенныя глаголы их.


Стих: Небеса поведают славу Божию, творение же руку Его возвещает твердь.


Апостол в деяниих, зачало 2.


Аллилуия, глас 1-й:


Стих: Исповедят небеса чудеса Твоя, Господи.


Стих: Бог прославляем во совете святых.


Евангелие от Иоанна, зачало 2-е.


Причастен: Тело Христово:











